Vektor

Ons, die kinders van jou skoot

vergeet gou die dae van jou roem

van koorsagtige haas,
glimmende staal

en masjiene wat raas -

die dae toe jy onverbloem

op reusagtige skaal

wapens kon smee

om aan soldate te gee.

Ons, met respek en geboë hoof

stap gedemp deur jou sale
verby masjiene wat rus -

karkasse wat hang -

en mense vermis.
Geen mense-en masjienetale-

die stilte maak mens bang –

stil soos ‘n krematorium tuin

vol van jare se verborge puin.

Ons, met oë wat bly vra
dink aan die verlies van jou siel

toe gekwestes  jare windskeef

hier agter moes laat

en alleen verder moes leef -

mense stukkend verniel

in hul menswees geskaad

wesens wat ly -

gaan die gedagtes ooit verby?

Ons, vra met harte wat hoop

gaan ons ooit weer op die weg
van roem en geweld
van belangrikheid in nood -
die pad van so baie geld?

Mens wonder is dit reg

om te lewe van die dood

of raak ons  bewus

dat jy nou ewig moet rus?

